
 Johann Künzle (1857-1945)
Gist cumparì: in roman davart il renumà «prer dad ervas»

� (anr/gc) A la generaziun pli veglia 
astgass il renumà „plevon dad ervas“ 
Johann Künzle anc esser en buna me-
moria, tant dal num sco da sias publi-
caziuns e ses recepts ennà. Naschì è 
el 1857 a Tablat (sper S. Gagl) sco burg-
ais da Gossau. Davent da 1920 ha el vi-
vì ed operà a Zezras, nua ch’el è mort 
1945 en auta vegliadetgna. Johann 
Künzle ha fatg il gimnasi a Son Gagl e 
Nossadunnaun, studegià filosofia e teo-
logia a Löwen (Belgia) ed al Seminari da 
spirituals a Son Gagl. 1881 è el  vegnì or-
dinà spiritual. El è stà sin pliras plaivs dal 
chantun S. Gagl e davent da 1909 a 
Wangs sper Sargans. Qua ha el entschavì 
cun si’activitad erboristica. El ha organi-
sà ina fiera cun ervas medicinalas e gì 
grond success. Entant che milliuns èn 
morts 1918 sin il mund da la grippa 
spagnola, n’era nagin stà pertutgà da 
quella epidemia en sia plaiv da Wangs. 
Ins ha gì considerà quai sco merit da ple-
von Künzle ed al gist era fatg burgais 
d’onur da quella vischnanca. 

Dus milliuns exemplars
Ses success han chaschunà attatgas e ble-
ra scuidanza da pliras varts. El ha sin quai 
stuì bandunar la plaiv da Wangs ed è sa 
retratg a Zezras. Qua ha el fatg ord l’ac-
tivitad accessoria sia professiun principa-
la ed ina interpresa, renunziond a scadi-
na activitad pastorala. 

Fitg enconuschent è plevon Künzle da-
ventà tras sia ovra «Chrut und Uchrut»,
cumparida 1911. Quella ha professer Ra-
mun Vieli gì translatà en rumantsch sut il
titel: «Flurems e zerclems». I sa tractava
d’in cudeschet practic davart l’applicaziun
dad ervas medicinalas e curativas encun-
ter mals e malsognas. Quell’ovra è dal re-
minent vegnida translatada en plirs lingu-
atgs cun pli che dus milliuns exemplars ed
era en Svizra in bestseller. Ella vegn anc oz
actualisada e vendida.

1922 ha plevon Küzle endrizzà a Zez-
ras in depot cun locals da fabricaziun e 
biros. El aveva dentant stuì far in examen 
avant in collegi da medis per pudair ma-
nar ina pratica dad ervas medicinal-cura-
tivas senza tissi. Ses products vegnevan 
exportads en l’entir mund. Blers mal-
sauns èn ids tar el en il Grischun per pled 
e cussegl. 1939 ha sur Johann Künzle 
fundà ina societad acziunara a Zezras. 
Quella è vegnida transferida 1954 a Mi-
nusio (TI) e midada 1980 en ina funda-
ziun. Anc oz vegnan offerids en drogari-
as products da plevon Künzle.

Johann Künzle ha gì cun sia interpre-
sa da products medicials-curativs  a Zez-
ras e la vendita da ses products grond suc-
cess. Sias enconuschientschas en quest 
reguard ha el propagà en numerusas pu-
blicaziuns e tras referats. Dapi 1918 ha el 
edì ses grond «Volkskalender» en fin 
200’000 exemplars. Blera renconu-
schientscha ha el era chattà 1945 per ses 
«Grosses Kräuterheilbuch». Da quel  èn 
vegnids vendids pli che 250’000 exem-
plars.

In pionier da la fitoterapia moderna 
Dacurt è cumparì in roman davart vita 
ed operar dal legendari plevon-erborist 
(Kräuterpfarrer) Johann Künzle. Il titel 
sa cloma: «Uns Menschen in den Weg ge-
streut», che tipisescha altruisticamain la 
finamira dal vulair sa gidar tras plevon 
Künzle. Autura è Marianne Künzle, che 
viva a Biel ed è era burgaisa da Gossau. 
Ella è stada grondamain fascinada da 
quai spiritual-gidonter cun il medem 
num da famiglia sco ella. Impressiunà 
haja spezialmain sia ferma veglia e ch’el 
saja ì consequentamain sia via, malgrà 
numerusas adversitads. Gronda saja sta-
da la carezia dal spiritual Künzle per la 
natira. El valia sco in pionier da la fitote-
rapia moderna, pia da quella scienzia che 
vul curar cun substanzas orda  plantas. El 
è – sper plevon Sebastian Kneipp – il pli 
enconuschent promotur da la medischi-
na alternativa tras ervas. 

Il motto da plevon Künzle è stà: «Jau 
sun daventà pastur da las olmas tras las 
ervas, essend persvadì ch’ins duessi era gi-
dar il tgierp e na betg mo l’olma.» En il 
center da l’ovra stat in portret multifar 
davart il zunt engaschà il spiritual dad er-
vas Johann Künzle e la vasta debatta po-
litica che sia ovra ha gì effectuà en ina 
epoca zunt muventada. El saja bain stà in 
pionier zunt conservativ, ma en ses entir 
operar fitg modern ed en plirs reguards 
anc oz exemplaric. El vivevia quai ch’el 
predegiavia. Malgrà ch’el è vegnì ritg cun 
sias publicaziuns, ha el manà ina vita fitg 
natirala, segund la natira. El saja stà in 
carstgaun che haja realisà consequenta-
main sia visiun. Quai è il facit da l’autu-
ra dal roman – ses emprim da quai gener 
– davart «Farrer Künzle» – sco quai ch’el
vegneva simplamain numnà cun grond
respect era tar nus.

PS. Marianne Künzle: «Uns Menschen in den 
Weg gestreut», Zytglogge Verlag, Basilea, 2017 

